
Pengukuhan iman melalui penghayatan ciptaan Allah

اَلْحَمْدُ لِلَّهِ الَّذِي خَلَقَ كُلَّ شَيْءٍ بِاْلإِتْقَانِ ، وَأَوْدَعَ فِيْ عِبَادِهِ الْعَقْلَ وَالْبَصِيرَةَ لِلتَّدَبُّرِ وَاْلإِمْعَانِ ، أَشْهَدُ أَنْ لاَ إِلَهَ إِلاَّ اللهُ وَحْدَهُ لاَ شَرِيْكَ لَهُ ، أَنْزَلَ خَيْرَ الْكُتُبِ رَحْمَةً لِلإِنْسِ وَالْجَانَّ ، وَأَشْهَدُ أَنَّ مُحَمَّدًا عَبْدُهُ وَرَسُوْلُهُ، أَوْرَثَ أُمَّتَهُ الْعِلْمَ وَالْبَيَانَ ، اَللَّهُمَّ صَلِّ وَسَلِّمْ عَلَى سَيِّدِنَا مُحَمَّدٍ وَعَلَى آلِهِ وَأَصْحَابِهِ إِلَى يَوْمِ جَزَاءِ اْلإِحْسَانِ بِاْلإِحْسَانِ.
أَمَّا بَعْدُ، فَيَا عِبَادَ اللهِ، اِتَّقُوْا اللهَ لَعَلَّكُمْ تُرْحَمُوْنَ. 
Sidang Jumaat yang dirahmati Allah,

Marilah kita menggunakan kesempatan pada hari Jumaat ini untuk meningkatkan lagi ketaqwaan kita kepada Allah, dengan mengerjakan segala perintahNya dan meninggalkan segala laranganNya. Semoga dengan ini kita termasuk dalam golongan orang-orang yang bertaqwa.

Maasyiral Muslimin rahimakumullah,

Ketaqwaan seseorang itu diukur dengan keimanannya. Jika iman seseorang itu bertambah, maka akan bertambah juga ketaqwaannya dan sekaligus akan mendorong orang tersebut untuk melakukan lebih banyak amal soleh. Sebaliknya, jika iman seseorang itu berkurangan, maka akan berkurang juga ketaqwaannya dan sekaligus akan menyebabkan orang tersebut melakukan lebih banyak maksiat. Maka iman boleh bertambah dan berkurangan. 

Bagaimana hendak kita pastikan agar iman kita bertambah? Dengan mengukuhkan iman kita lagi. Dan cara mengukuhkannya banyak. Antaranya adalah memerhatikan ciptaan-ciptaan Allah s.w.t di sekeliling kita. 

Saya ingin mengajak saudara-saudara sekelian untuk memerhatikan jari-jari kita. Cuba perhatikan cap jari kita. Lihat garisan-garisan yang terukir di atas setiap jari tersebut. Adakah sama corak garisan atau ‘fingerprints’ itu pada setiap jari? Lihatlah kebesaran Allah s.w.t. Dia menciptakan 10 jari tangan bagi setiap manusia. Dan setiap jari mempunyai corak garisan yang tersendiri. Malah tidak ada satu manusia pun di dunia ini yang mengongsi sama bentuk corak garisan pada jari dengan manusia lain. Tidak ada dua yang sama. Seolah-olah setiap manusia adalah unik dalam ciptaannya. Inilah kebesaran Allah s.w.t. Tidak perlu lihat jauh. Lihatlah pada diri kita sendiri. Adakah makhluk lain yang mampu melakukan demikian? Mengapa kita masih angkuh dan tidak tunduk kepada Allah yang kebesarannya nyata terang di anggota badan kita sendiri? Allah s.w.t telah berfirman dalam surah Al-Qiyamah, ayat  4 dan 5:

بَلَى قَادِرِيْنَ عَلَى أَنْ نُسَوِّيَ بَنَانَهُ ، بَلْ يُرِيدُ اْلإِنْسَانُ لِيَفْجُرَ أَمَامَهُ
Ertinya: Bahkan! Kami berkuasa menyusun jari jemarinya. Akan tetapi manusia itu suka melakukan dosa.

Tidakkah tanda kebesaran Allah ini cukup untuk mengingatkan kita akan keagunganNya? Tidakkan ini cukup untuk menginsafkan kita?

Sidang Jumaat yang berbahagia,

Allah s.w.t telah memerintahkan kita memperhatikan ciptaanNya agar keimanan kita kepadaNya akan bertambah. Kita sentiasa mendengar setiap Jumaat, imam membaca surah Al-Ghasyiah. Di antara yang dibaca adalah ayat-ayat ini:

أَفَلاَ يَنْظُرُونَ إِلَى اْلإِبِلِ كَيْفَ خُلِقَتْ ، وَإِلَى السَّمَاءِ كَيْفَ رُفِعَتْ،  وَإِلَى الْجِبَالِ كَيْفَ نُصِبَتْ ، وَإِلَى اْلأَرْضِ كَيْفَ سُطِحَتْ .
Mari kita perhatikan maknanya: “Tidakkah kamu lihat kepada unta bagaimana ia diciptakan? Dan kepada langit bagaimana ia ditinggikan? Dan kepada gunung-ganang bagaimana ia ditegakkan? Dan kepada bumi bagaimana ia dihamparkan?”

Kita biasa dengar ayat ini. Tetapi adakah kita juga cuba menghayatinya? Allah s.w.t telah menyebut empat ciptaanNya. Pertama adalah unta. Kedua adalah langit. Ketiga adalah gunung-ganang. Dan keempat adalah bumi tempat kita berpijak. Jika perhatikan dan merenung keempat-empat ciptaan Allah ini, kita akan dapat merasakan kebesaran dan keagungan Allah, dan betapa kerdil dan lemahnya kita. Ini akan mendorong kita untuk meningkatkan lagi ketaqwaan kita kepada Allah s.w.t.

Mari kita lihat kebesaran Allah dalam ciptaan binatang unta. Unta adalah satu-satunya binatang yang dapat bertahan tanpa makan dan minum selama beberapa hari. Tidak ada binatang lain yang dapat menyimpan air dalam badan mereka kecuali unta. Ia juga dapat bertahan dengan cuaca yang sangat panas di padang pasir pada siang hari, dan dengan cuaca yang sangat sejuk pada waktu malam. Selain dari itu, tapak kaki unta juga boleh mengembang agar ia tidak tenggelam dalam pasir yang lebut apabila berjalan. Unta juga mempunyai kelebihan menutup hidungnya agar tidak dimasuki pasir dan debu. Ini lah unta, binatang padang pasir. Unik dan tersendiri. 

Tidakkah tanda kebesaran Allah ini cukup untuk mengingatkan kita akan keagunganNya? Tidakkah ini cukup untuk menginsafkan kita?

Sidang Jumaat yang berbahagia,

Ayat seterusnya memerintahkan kita agar memerhatikan langit yang tinggi. Langit yang terbentang tanpa tiang. Siapakah yang menciptanya? Siapakah yang mewarnakan langit biru pada siang hari, merah pada senja dan hitam pada waktu malam? Siapakah yang menaburkan bintang-bintang di langit seperti permata yang berkilau-kilauan? Siapakah yang menggerakkan bulan beredar dari timur ke barat?

Tiada lain melainkan Allah s.w.t! Allah sahajalah yang mencipta semua itu. Allah sahajalah yang menjadikan bintang-bintang berbagai jenis. Ada bintang yang sekecil bumi. Ada bintang yang lebih besar dari matahari. Ada bintang yang sederhana suhunya. Ada bintang yang amat panas suhunya. Semua ini merupakan satu iktibar dan pengajaran bagi orang-orang yang menggunakan akalnya. 

إِنَّ فِي ذَلِكَ لَعِبْرَةً ِلأُولِى اْلأَبْصَارِ  .

 “Sesungguhnya dalam itu semua ada pengajaran bagi mereka yang memerhatikan.”

Langit yang terbentang luas. Ia bukan batasan kekayaan Allah. Jika kita kaji ilmu astronomi, kita akan dapati bagaimana luas angkasa lepas itu. Matahari yang kita lihat merupakan hanya satu dari berbilion-bilion bintang di galaksi kita. Dan galaksi kita itu sendiri merupakan satu dari berjuta-juta galaksi di angkasa lepas. Luasnya angkasa lepas ini, jika seseorang bergerak seperti kilat, ia tidak akan sampai kepada penghujungnya walaupun setelah berjalan selama 15 bilion tahun. Begitu luas ciptaan Allah. Maha suci Allah yang menciptakan dan memiliki semua ini.Keseluruhan kekayaan manusia di dunia hanyalah seperti satu butir debu dilautan padang pasir. Dan manusia berebut-rebut dan tamak akan sebutir debu ini, debu yang tidak dibawa bersama apabila mati kelak. Kita berpenat-lelah mengumpulkan harta yang tidak seberapa, tetapi akhirnya yang merasakannya adalah mereka yang masih hidup setelah ktia mati kelak. Adakah harta itu dibawa bersama apabila berjumpa dengan Allah kelak? Adakah harta itu boleh menebus seseorang apabila ia akan dicampakkan ke dalam neraka? 

Insaflah, saudara-saudara sekelian. Segala apa yang kita miliki ini adalah sedikit dan sementara. Lihatlah kebesaran Allah s.w.t. Lihatlah keagungan Allah s.w.t. Adakah kita masih bongkak dan sombong tidak mahu patuh perintah Allah, sedangkan Allah yang memiliki segala-galanya? Gunakanlah harta kita untuk menambah amal kebajikan kita. Gunakannya bagi sedekah jariah, sedekah yang berterusan pahalanya walaupun setelah kita mati kelak. Antara sedekah jariah adalah memastikan anak-anak kita dapat terus mempelajari ilmu agama dan menegakkan Islam di Singapura ini. 

Jika kita ada ilmu, gunakannya untuk melihat dan mengkaji kebesaran Allah melalui ciptaannya. Tanamkan dalam diri kita budaya membaca dan mengkaji. Kerana membaca dan mengkaji kebesaran Allah adalah lebih baik dari ibadat solat sunat 1000 rakaat.

Firman Allah s.w.t di dalam surah Fussilat, ayat 53:

سَنُرِيهِمْ آيَاتِنَا فِي اْلآفَاقِ وَفِي أَنْفُسِهِمْ حَتَّى يَتَبَيَّنَ لَهُمْ أَنَّهُ الْحَقُّ أَوَلَمْ يَكْفِ بِرَبِّكَ أَنَّهُ عَلَى كُلِّ شَيْءٍ شَهِيدٌ
Ertinya: Kami akan perlihatkan kepada mereka tanda-tanda kekuasaan Kami di merata-rata tempat (dalam alam yang terbentang luas ini) dan pada diri mereka sendiri, sehingga ternyata jelas kepada mereka bahawa Al-Quran adalah benar. Belumkah ternyata kepada mereka kebenaran itu dan belumkah cukup (bagi mereka) bahawa Tuhanmu mengetahui dan menyaksikan tiap-tiap sesuatu?

بَارَكَ الله لِي وَلَكُمْ فِي الْقُرْآنِ الْعَظِيمِ ، وَنَفَعَنِي وَإِيَّاكُمْ بِمَا فِيهِ مِنَ الآيَاتِ وَالِّذكْرِ الْحَكِيمِ ، وَتَقَبَّلَ مِنِّي وَمِنْكُمْ تِلاوَتَهُ إِنَّهُ هُوَ السَّمِيعُ الْعَلِيمُ ، أَقُولُ قَوْلِي هذَا وَأَسْتَغْفِرُ الله الْعَظِيمَ لِي وَلَكُمْ ، وَلِسَائِرِ الْمُسْلِمِينَ وَالْمُسْلِمَاتِ ، وَالْمُؤْمِنِينَ وَالْمُؤْمِنَاتِ ، فَاسْتَغْفِرُوهُ فَيَا فَوْزَ الْمُسْتَغْفِرِينَ وَيَا نَجَاةَ التَّائِبِينَ.

